
 

 

 

 

2026-2027 ᑮᓇᐅᔭᐃᑦ ᐊᑐᖅᑐᓴᓄᑦ ᐅᖃᐅᓯᕐᖓᐅᑎᑦ 

ᔮᓐ ᒪᐃᓐ, ᓯᕗᓕᖅᑎ ᐊᒻᒪᓗ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ 

ᓄᓇᕗᑦ ᒐᕙᒪᖓ 

ᐅᖃᖅᑎᑦᑎᔩ, 

ᐱᓕᕆᐊᑦᓴᖅᑖᓚᐅᕋᒪᓂᒃ ᓯᕗᓕᖅᑎᐅᓂᕐᒧᑦ ᒥᓂᔅᑕᐅᓂᕐᒧᓪᓗ ᑮᓇᐅᔭᓕᕆᔨᒃᑯᓐᓄᑦ, ᓈᓚᑦᓯᒪᔪᒻᒪᕆᐅᔪᖓ. 

ᓈᓚᑉᐸᑦᑐᖓ ᑕᕝᕙᓂ ᒪᓕᒐᓕᐅᕐᕕᒻᒥ. 

ᓈᓚᑉᐸᑦᑐᖓ ᑲᑎᒪᔪᓂ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ ᒥᓂᔅᑕᐅᖃᑎᒌᓪᓗ. 

ᓈᓚᑉᐸᑦᑐᖓ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᓄᓇᓕᓐᓂ ᒐᕙᒪᐃᑦ ᓯᕗᓕᖅᑎᖏᓐᓂᒃ, ᐃᓐᓇᒻᒪᕆᓐᓂᒃ, 
ᐃᖅᑲᓇᐃᔭᖅᑎᓂᒃ ᐱᔨᑦᓯᓪᓚᑦᑖᐸᑦᑐᓂᒃ, ᓄᓇᕗᒻᒥᐅᓂᓪᓗ ᓄᓇᓕᑦᑎᓐᓂ. 

ᓇᒥᑐᐃᓐᓇᕐᓗ ᐅᖃᖃᑎᒌᑦᑎᓪᓗᑦ, ᐊᒥᓱᑦ ᐃᓱᒫᓘᑎᐅᔪᑦ ᐊᔾᔨᒌᖃᑦᑕᖅᑐᑦ. 

ᐃᓚᒌᑦ ᐅᖃᐅᓯᖃᖅᐸᑦᑐᑎᒃ ᐊᑭᑦᑐᐸᓪᓕᐊᓂᖏᓐᓂᒃ ᓂᐅᕕᐊᑦᓴᐃᑦ ᓂᖀᑦ. 

ᑐᓴᖅᓯᒪᔪᖓ ᐊᖏᔪᖅᑳᕆᔭᐅᔪᓂᒃ ᖃᓄᖅ ᐊᖑᒻᒪᑎᒍᓐᓇᕐᒪᖔᑕ ᓂᖀᑦ ᐊᑭᖏᓐᓂᒃ, ᐅᖅᓱᐊᓗᓐᓂᒃ, 
ᐃᓪᓗᓕᕆᓂᕐᒧᓪᓗ ᐊᑭᑦᑐᐸᓪᓕᐊᖏᓐᓇᑎᓪᓗᒋᑦ. 

ᐅᖃᐅᓯᖃᖅᐸᑦᑐᑦ ᐅᖅᓱᐊᓗᐃᑦ ᐆᒻᒪᖅᑏᓪᓗ ᐊᑭᓕᑦᓴᖏᑦ ᐊᑭᑦᑐᐸᓪᓕᐊᓂᖏᓐᓂᒃ. 

ᐅᖃᐅᓯᖃᖅᐸᑦᑐᑦ ᓂᓐᓂᐅᕈᑎᓗᐊᕐᓂᖏᓐᓂᒃ ᐊᖏᕐᕋᖏᓐᓂ, ᐊᔪᕐᓇᖅᑑᓂᖓᓂᒃ ᐊᑐᐃᓐᓇᖃᕆᐊᑦᓴᖅ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐅᖁᒪᐃᑦᑐᒃᑰᕐᓂᕐᒥᓂᒃ ᑐᙵᕕᓕᐅᕋᓱᐊᖅᑐᑎᒃ ᐃᓅᓇᓱᐊᑦᓯᐊᕐᓂᕐᒧᑦ 
ᓇᓗᓇᖅᑐᒃᑰᖅᑎᓪᓗᑕ. 

ᒪᒃᑯᑦᑐᐃᑦ ᐅᖃᐅᓯᖃᖅᐸᑦᑐᑦ ᐱᕕᑦᓴᖃᕈᒪᓪᓗᑎᒃ ᑕᒫᓂ ᓄᓇᕗᒻᒥ, ᓯᓚᑖᓂᐅᖏᑦᑐᖅ. 

ᐊᖏᔪᖅᑳᕆᔭᐅᔪᑦ ᐅᖃᐅᓯᖃᖅᐸᑦᑐᑦ ᕿᑐᕐᖓᖏᑦ ᐱᕈᖅᓴᒍᒪᓪᓗᒋᑦ ᖃᓄᐃᓐᓂᖏᑦᑐᒥ, ᐊᑦᑕᓇᖏᑦᑐᒥ, 
ᓇᓖᕌᕈᑎᑦᓴᖃᕐᓂᖅᓴᐅᖁᓪᓗᒋᓪᓗ ᐊᑑᑎᒋᓚᐅᖅᑕᖏᓐᓂᒃ. 

ᓄᓇᓕᓐᓂ ᐅᖃᐅᓯᖃᖅᐸᑦᑐᑦ ᑐᑭᓯᓇᑦᓯᐊᖅᑐᓂᒃ ᒐᕙᒪᖃᕈᒪᓂᕋᖅᑐᑎᒃ ᓈᓚᒍᓐᓇᑦᓯᐊᖅᑐᓂᒃ, 
ᐱᓕᕆᖃᑎᖃᕈᓐᓇᖅᑐᓂᒃ ᑭᒃᑯᑐᐃᓐᓇᕐᓂᒃ, ᑐᕌᒐᖃᖁᔨᓪᓗᑎᓪᓗ ᑭᓱᓂᒃ ᐊᑑᑎᖃᕐᓂᖅᐹᓂᒃ. 

ᐅᖃᖅᑎᑦᑎᔩ, ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐋᖅᑭᑦᓱᖅᑕᐅᓯᒪᔪᑦ ᑕᒪᒃᑯᓇᖓᑦ ᐅᖃᖃᑎᒌᓐᓂᐅᓯᒪᔪᓂᒃ. 



ᐅᓪᓗᒥ, ᓇᖏᖅᓯᔪᖓ ᐅᖃᐅᓯᕆᒍᒪᓪᓗᒋᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ ᓄᓇᕗᑦ ᒐᕙᒪᒃᑯᑦ 2026-2027 
ᐊᕐᕌᒍᖓᓂ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᓈᓴᐅᑎᑐᐃᓐᓇᐅᖏᑦᑐᑦ ᒪᑉᐱᒐᕐᓂ. 

ᓇᓗᓇᐃᕈᑎᐅᔪᑦ ᓯᕗᓪᓕᐅᑎᔭᐅᒋᐊᓕᓐᓂᒃ. 

ᑐᕌᖓᔪᑦ ᒐᕙᒪᒃᑯᑦ ᑮᓇᐅᔭᖃᖅᑏᓐᓇᕆᐊᓕᖏᓐᓂᒃ, ᓇᐅᒃᑯᓪᓗ ᐅᔾᔨᖅᓱᑦᓯᐊᕆᐊᖃᕐᒪᖔᑕ, ᓇᐅᒃᑯᓪᓗ 
ᓄᓇᕗᒻᒥᐅᑦ ᑕᑯᒋᐊᖃᕐᒪᖔᑕ ᓯᕗᒧᒍᑕᐅᕙᓪᓕᐊᒋᐊᓕᓐᓂᒃ. 

ᑐᑦᓯᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᑲᑎᓕᒫᖅᑐᒋᑦ $2.47 ᐱᓕᐊᓐ ᐊᐅᓚᔾᔪᑎᓄᑦ ᑮᓇᐅᔭᖅᑐᕈᑎᑦᓴᓂᒃ, 
ᐊᒥᓱᕐᖑᖅᐹᓪᓕᖅᓯᒪᓪᓗᑎᒃ 8 ᐳᓴᓐᑎᕈᔪᓐᓂᒃ ᐊᕐᕌᓂᓂᑦ. 

ᑕᒪᒃᑯᐊ ᑮᓇᐅᔭᕋᓴᒻᒪᕆᐅᔪᑦ ᐊᑐᕈᒪᔭᕗᑦ. 

ᑭᓯᐊᓂᑦᑕᐅᖅ ᐊᓯᐊᒎᕐᕕᖃᕋᑎᒃ ᑮᓇᐅᔭᖃᖅᑎᑦᓯᒍᑎᒋᒋᐊᓕᕗᑦ. 

ᓄᓇᕗᒻᒥᐅᑦ ᓂᕆᐅᒻᒪᑕ ᒐᕙᒪᑦᑎᓐᓂᒃ ᑲᒪᖁᓪᓗᒋᑦ ᓱᓕᓂᖃᑦᓯᐊᖅᑐᒃᑯᑦ ᐃᓅᓯᖏᓐᓂ 
ᐊᑲᐅᖏᓕᐅᕈᑎᖏᓐᓄᑦ ᓵᖓᔭᖏᓐᓄᑦ ᐅᓪᓗᒥ. 

ᓱᓕᓂᐊᕐᓂᕋᕐᓂᒃᑰᖏᑦᑐᖅ ᑐᓴᕈᒥᓇᑐᐃᓐᓇᑲᐃᓐᓇᖅᑐᓂᒃ. 

ᑭᓯᐊᓂ ᖃᓄᐃᓕᒋᐊᕈᑎᖃᓪᓚᑦᑖᕐᓂᒃᑯᑦ ᐊᑑᑎᓕᓐᓂᒃ ᐱᐅᓯᕚᓪᓕᖅᑎᑦᓯᓂᕐᒧᑦ ᐅᓪᓗᑕᒫᑦ ᐃᓅᓯᖏᓐᓂᒃ 
ᐊᑯᓂᐅᔪᒧᑦ. 

ᐃᑲᔪᖅᓱᐃᓂᖅ ᐃᓚᒌᓂᒃ ᐊᖑᒻᒪᑎᒍᓐᓇᖁᓪᓗᒋᑦ ᐊᑭᑦᑐᐸᓪᓕᐊᔪᓄᑦ 

ᐅᖃᖅᑎᑦᑎᔩ, 

ᐊᒥᓱᓄᑦ ᓄᓇᕗᒻᒥ ᐃᓚᒌᓄᑦ, ᐊᑭᑐᓗᐊᑦᓴᕐᓂᕐᒧᑦ ᐅᖁᒪᐃᑦᑐᒃᑰᕈᑎᖃᕐᓂᖏᑦ ᐃᓛᓐᓃᓐᓇᒃᑰᕈᓐᓃᖅᑐᖅ. 

ᑕᐃᒪᙵᓕᒫᖑᓕᖅᑐᖅ. 

ᑭᒃᑯᓕᒫᑦ ᐃᑉᐱᒋᖃᑦᑕᖅᑕᖓᑦ ᓂᐅᕕᕐᓂᑕᒫᑦ ᓂᕿᓂᒃ. 

ᐊᑭᓖᓂᑕᒫᑦ ᐅᖅᓱᐊᓗᓐᓂᒃ. 

ᐊᑭᓖᓂᑕᒫᑦ ᐆᒻᒪᖅᑯᑎᓄᑦ ᐊᑭᓕᑦᓴᒥᓂᒃ. 

ᐊᒥᓱᑦ ᐃᓪᓗᒥᐅᖃᑎᒌᑦ ᐊᑦᓱᕉᑎᖃᖅᑐᑦ ᐊᖑᒻᒪᑎᒐᓱᐊᖅᑐᑎᒃ. 

ᒐᕙᒪᒋᔭᕗᑦ ᖃᐅᔨᒪᔪᑦ ᐅᖁᒪᐃᑦᑐᒃᑰᕈᑎᖃᕐᓂᖏᓐᓂᒃ. 



ᑕᐃᒪᐃᒻᒪᑦ ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᑐᑦᓯᕋᕈᑕᐅᔪᑦ ᒪᕐᕈᐊᖅᑎᖅᑐᒥᒃ ᐊᑭᑦᑐᕆᐊᒋᓂᕐᒧᑦ ᓄᓇᕗᒻᒥ 
ᕿᑐᕐᖓᖃᕐᓂᕐᒧᑦ ᐃᑲᔫᓯᐊᒥᒃ, ᐊᖏᓪᓕᒋᐊᖅᑕᐅᓯᓐᓈᖃᑦᑕᕐᓗᓂ ᐊᕐᕌᒍᑕᒫᑦ ᐊᖑᒻᒪᑎᒍᓐᓇᖅᓯᖁᓪᓗᒋᑦ 
ᐊᑭᑦᑐᐸᓪᓕᐊᓂᕐᒧᑦ ᐃᓅᓇᓱᐊᕐᓂᕐᒧᑦ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᑐᑦᓯᕋᕈᑕᐅᒻᒥᔪᑦ $4 ᒥᓕᐊᓐᓂᒃ (ᐅᕝᕙᓘᓐᓃᑦ 2.9-ᖏᕋᖅᑐᒍ 
ᐊᖏᓂᖅᓴᓂᒃ) ᐸᐃᕆᕕᓕᕆᓂᕐᒧᑦ ᐃᑲᔫᑎᓂᒃ. 

ᑖᒃᑯᐊ ᑐᕌᓪᓚᕆᑦᑐᓂᒃ ᐃᑲᔫᑎᐅᔪᑦ ᑐᕌᒐᖃᖅᑐᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔾᔭᑦᓴᖏᓂᖅᓴᐃᑦ ᐃᓚᒌᑦ 
ᐊᖑᒻᒪᑎᒍᓐᓇᖁᓪᓗᒋᑦ ᐊᑭᑦᑐᐸᓪᓕᐊᓂᐅᔪᓄᑦ. 

ᐅᐱᓐᓇᕋᓂ ᒥᑭᔫᒐᓗᐊᓂᒃ ᐃᑲᔫᑎᖃᕐᓂᖅ ᐊᑑᑎᖃᓪᓚᕆᒍᓐᓇᕐᖓᑦ ᐃᓚᒌᓄᑦ ᐊᑕᐅᓯᕐᓘᓐᓃᑦ $1 
ᐊᑑᑎᖃᖅᑎᓪᓗᒍ. 

ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓂ ᐊᑐᐃᓐᓇᐅᑎᑦᓯᓂᐊᖅᑐᑦ $23.3 ᒥᓕᐊᓐᓂᒃ ᐊᒥᓱᕐᖑᕆᐊᖅᑕᐅᓗᑎᒃ 
ᐃᓄᓕᕆᔨᒃᑯᓐᓄᑦ ᐃᑲᔫᑎᑦᓴᐅᓗᑎᒃ ᒪᒃᑯᑦᑐᓄᑦ, ᐊᔪᖅᓴᓗᐊᕈᓐᓃᖅᐹᓪᓕᖅᑎᑦᓯᒐᓱᐊᕐᓂᕐᒧᑦ ᐱᓕᕆᐊᓄᑦ, 
ᑎᒍᐊᖑᐊᖃᖃᑦᑕᓂᕐᒧᑦ ᐱᔨᑦᓯᕋᐅᑎᓄᑦ, ᐃᒻᒥᓃᖅᑕᐃᓕᑎᑦᓯᓂᕐᒧᓪᓗ ᐃᖅᑲᓇᐃᔭᖅᑎᑖᕐᓂᕐᒧᑦ. 

ᑐᑦᓯᔭᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᓴᓂᕐᕙᐃᒍᑕᐅᓂᐊᖅᑐᑦ ᓇᓪᓕᐅᒃᑯᒫᑦᓴᓂᒃ ᕿᒥᕐᕈᔭᐅᖁᓪᓗᒋᑦ 
ᐊᖑᒻᒪᑎᓕᖅᑕᐅᓗᑎᓪᓗ ᐱᑕᖃᖅᐸᒌᖅᑐᑦ ᐱᓕᕆᐊᑦ ᐃᑲᔪᕐᓂᖃᑦᓯᐊᖅᑐᑦ ᐱᔭᕆᐊᖃᓪᓚᕆᑦᑕᖏᓐᓄᑦ 
ᑭᓯᐊᓂ ᐅᖓᑖᓄᓗᐊᖃᑦᑕᖅᑐᑦ ᒫᓐᓇᐅᔪᖅ ᑮᓇᐅᔭᐃᑦ ᐊᑐᖅᑐᑦᓴᓂᒃ. 

ᑐᙵᕕᖃᑦᓯᐊᖅᑐᑦ ᓄᓇᓖᑦ ᐱᒋᐊᕈᑎᖃᕆᐊᖃᕐᖓᑕ ᑐᙵᕕᖃᑦᓯᐊᖅᑐᓂᒃ ᐃᓚᒌᓂᒃ. 

ᕿᓚᒥᐅᓂᖅᓴᒃᑯᓪᓗ ᐃᑲᔪᖅᑕᐅᖃᑦᑕᖅᑲᑦᑕ ᑭᒃᑯᑐᐃᓐᓇᐃᑦ, ᐊᑲᐅᓂᖅᓴᐅᒐᔭᕐᖓᑦ 
ᐅᖁᒪᐃᑦᑐᒃᑰᓕᖅᑎᑕᐅᑦᑕᐃᓕᓗᑎᒃ ᑐᐊᕕᕐᓇᖅᑐᒦᓕᓚᐅᖅᑎᓐᓇᒋᑦ. 

ᑐᙵᕕᓕᐅᕆᐊᕐᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ 

ᐅᖃᖅᑎᑦᑎᔩ, 

ᖃᑦᓰᓐᓇᐅᓂᖅᓴᐃᑦ ᐅᖃᐅᓯᐅᕙᑦᑐᑦ ᒪᓕᒐᓕᐅᖅᑎᓄᑦ ᒪᓕᒐᓕᐅᕐᕕᒻᒥ ᐱᓂᖅᐹᖑᓪᓗᓂ 
ᐋᓐᓂᐊᖃᕐᓇᖏᑦᑐᓕᕆᓂᖅ. 

ᓄᓇᕗᒻᒥᐅᑦ ᐊᑐᐃᓐᓇᖃᕆᐊᒃᑲᓐᓂᕈᒪᔪᑦ ᐃᓅᓕᓴᐅᑎᓂᒃ. 

ᐱᒋᐊᒃᑲᓐᓂᕐᓂᖅᓴᐅᖁᔨᔪᑦ ᓄᓇᓕᓐᓂ ᐱᔨᑦᓯᕋᐅᑎᓂᒃ. 

ᓇᓗᖅᑯᑎᖏᓂᖅᓴᐅᒍᒪᔪᑦ ᐃᑲᔫᑎᑦᓴᓂᒃ ᐊᑐᐃᓐᓇᒍᓐᓇᕐᓗᑎᒃ ᐃᓚᒌᑦ ᐱᒋᐊᖃᕐᓂᖅᐹᖑᑎᓪᓗᒋᑦ. 

ᐊᒥᓲᓗᐊᖅᑐᑦ ᓄᓇᕗᒻᒥ ᐃᓚᒌᑦ ᖃᐅᔨᒪᔪᑦ ᐃᓱᒫᓗᓐᓇᖅᑐᒻᒪᕆᐅᓂᖓᓂᒃ ᐊᐅᓪᓚᖃᑦᑕᕆᐊᖃᖅᑐᑎᒃ 
ᐃᓅᓕᓴᖅᑕᐅᒋᐊᖅᑐᕐᓗᑎᒃ. 

ᐊᕝᕕᐊᕈᑕᐅᓕᖅᐸᒻᒪᑦ. 



ᓇᓗᓇᖅᑐᒦᒍᑕᐅᓕᖅᐸᒻᒪᑦ. 

ᐅᖁᒪᐃᑦᑐᒃᑰᓕᕈᑕᐅᕙᒻᒪᑦ ᐊᖏᔪᖅᑳᕆᔭᐅᔪᓄᑦ, ᓱᕈᓯᕐᓄᑦ, ᐃᓐᓇᒻᒪᕆᓐᓄᓪᓗ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᑲᒪᒍᑕᐅᓪᓚᑦᑖᕐᓂᐊᖅᑐᑦ ᑕᒪᒃᑯᓂᖓ ᓴᖅᑭᐅᒪᓪᓚᑦᑖᖅᑐᓂᒃ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᐅᓚᑦᓯᓂᕐᒧᑦ ᐊᑐᖅᑐᑦᓴᖏᑦ ᐊᖏᓪᓕᒋᐊᕐᓂᐊᖅᑐᑦ $363 ᒥᓕᐊᓐ 
ᐅᖓᑖᓂ, ᐊᒥᓱᕐᖑᕆᐊᕐᓂᖏᑦ $82.8 ᒥᓕᐊᓐᓂᒃ, ᐅᕝᕙᓘᓐᓃᑦ 14.3 ᐳᓴᓐᑎᓂᒃ. 

ᐃᓚᒋᔭᐅᓪᓗᑎᒃ ᐃᖅᑲᓇᐃᔭᖅᑎᑖᒃᑲᓐᓂᕐᓂᕐᒧᑦ ᑲᒪᓂᐊᖅᑐᓂᒃ ᓄᓇᕗᒻᒥ ᐃᒻᒥᓃᖃᑦᑕᖅᑐᑦ 
ᑐᐊᕕᕐᓇᖅᑐᒦᒍᑕᐅᓕᕐᓂᖏᓐᓂᒃ. ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓕᓴᖅᓯᒍᑕᐅᔪᑦ ᐃᒻᒥᓃᖃᑦᑕᖅᑐᑦ 
ᑐᐊᕕᕐᓇᖅᑐᒦᒍᑕᐅᓕᕐᓂᖓᓂᒃ ᑐᑭᓕᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑉᐱᒋᔭᖃᕆᐊᒃᑲᓐᓂᓂᕐᒧᑦ 
ᐊᑕᖏᖅᑐᒃᑯᓪᓗ ᐱᓕᕆᔾᔪᑕᐅᒋᐊᖃᖅᑐᓂ. ᐊᑐᖅᑐᓴᒃᑯᑦ ᑐᑦᓯᕋᖅᑐᒍᑦ ᐱᓕᕆᔾᔪᑎᑦᓴᒃᑲᓐᓂᕐᓂᒃ 
ᐃᑲᔫᑎᑦᓴᓂᓪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ, ᐃᓄᓕᕆᔨᒃᑯᓐᓄᑦ, ᒪᓕᒐᓕᕆᔨᒃᑯᓐᓄᑦ ᐃᑲᔪᑎᑦᓴᐅᓗᑎᒃ 
ᓄᓇᕗᒻᒥᐅᓄᑦ ᐅᖁᒪᐃᑦᑐᒃᑰᕈᑎᖃᖅᑎᓪᓗᒋᑦ. 

ᐃᓚᒋᓕᐅᔾᔨᒻᒥᔪᑦ ᑮᓇᐅᔭᖃᖅᑎᑦᓯᓂᕐᒧᑦ ᓘᑦᑖᓄᑦ ᐱᔨᑦᓯᕋᐅᑎᓂᒃ, ᐃᑉᐱᒋᔭᐅᖏᓐᓇᕆᐊᓕᓐᓂᒃ ᑳᓐᑐᕌᑎᒍᑦ 
ᐱᔨᑦᓯᕋᐅᑎᓄᑦ, ᐊᐅᓚᑦᓯᓂᕐᒧᓪᓗ ᑮᓇᐅᔭᖃᖅᑎᑦᓯᓂᕐᒧᑦ ᐱᒋᐊᖅᑕᐅᒍᓐᓇᖁᓪᓗᒍ 
ᒪᑐᐃᖅᑕᐅᕙᓪᓕᐊᓂᐊᕐᓂᖓ ᐊᖅᑯᓴᕆᐊᖅ ᒪᒥᓴᕐᕕᑦᑖᖅᑲᐅᑦᓴᖅ ᓄᓇᕗᒻᒥᐅᑦ ᐃᑲᔪᖅᑕᐅᒋᐊᓖᑦ 
ᐊᑐᐃᓐᓇᖃᕈᓐᓇᖅᓯᖁᓪᓗᒋᑦ ᐊᖏᕐᕋᒥᓐᓄᑦ ᖃᓂᒋᔭᖃᕐᓂᖅᓴᐅᓗᑎᒃ. 

ᐅᖃᖅᑎᑦᑎᔩ, ᑕᒪᒃᑯᐊ ᓈᓴᐅᑏᑦ ᐃᒻᒧᐊᓐᓂ ᓄᓇᕗᒻᒥ ᐃᓚᒌᓪᓚᑦᑖᑦ ᓄᓇᓖᓪᓗ. 

ᑖᒃᑯᐊ ᑮᓇᐅᔭᖃᖅᑎᑦᓯᓂᐅᔪᑦ ᐊᑦᑐᐃᓂᖃᕐᓂᐊᖅᑐᑦ ᓄᓇᕗᒻᒥᐅᑦ ᐊᑐᐃᓐᓇᖃᕈᓐᓇᕐᓂᖏᓐᓄᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑕᑎᒋᔭᑦᓴᐅᓂᖅᓴᐅᓗᑎᒃ ᐃᓚᒌᓪᓗ ᐃᑲᔪᖅᑕᐅᓂᖅᓴᐅᖁᓪᓗᒋᑦ 
ᐅᖁᒪᐃᑦᑐᒃᑰᕈᑎᖃᖅᑎᓪᓗᒋᑦ. ᐊᑐᐃᓐᓇᐅᑎᑦᓰᓐᓇᕐᓂᐊᖅᑐᒍᑦ ᐃᓚᒌᓂᒃ ᐃᑲᔪᖅᓱᐃᓂᕐᒥᒃ ᑭᒃᑯᑐᐃᓐᓇᕐᓄᑦ 
ᐃᑉᐱᒋᔭᐅᒋᐊᓕᓐᓄᑦ ᓄᓇᕗᑦ ᓯᓚᑖᓂ, ᐊᒥᓱᕐᖑᕆᐊᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ 
ᐳᓛᕆᐊᖃᑦᑕᕐᓂᖅᓴᐅᒍᓐᓇᖁᓪᓗᒋᑦ ᓇᓪᓕᒋᔭᖏᓐᓄᑦ. 

ᐊᑕᐅᑦᓯᒃᑯᑦ, ᓴᓇᕙᓪᓕᐊᖏᓐᓇᖅᑐᒍᑦ ᐃᑉᐱᒋᔭᐅᕕᓐᓄᑦ ᐊᖏᕐᕋᕆᔭᐅᑲᐃᓐᓇᕈᓐᓇᖅᑐᓄᑦ ᓄᓇᕗᒻᒥ 
ᐱᔭᕆᐊᖃᓪᓚᕆᒻᒪᒋᑦ. 

ᐸᕐᓇᐃᓂᖅ ᐱᕙᓪᓕᐊᑎᑦᓯᓂᕐᓗ ᑲᔪᓯᔪᖅ ᓄᓇᕗᒻᒥ ᐃᑉᐱᒋᔭᐅᖏᓐᓇᕆᐊᓕᓐᓄᑦ ᐊᖏᕐᕋᕆᔭᐅᔪᑦᓴᒧᑦ 
ᐃᖃᓗᑦᑑᑦᑎᐊᕐᒥ. 

ᑎᑎᖅᑐᒐᖅᑕᐅᓂᖓ ᓯᕗᒧᒋᐊᕈᑕᐅᓯᒪᔪᖅ ᑭᖑᕝᕕᖅᑕᐅᓂᑦᓴᖓᓄᑦ ᐋᓐᓂᐊᕐᕕᒃ ᕿᑭᖅᑕᕐᔪᐊᒥ. 

ᑮᓇᐅᔭᖃᖅᑎᑦᓯᒍᑕᐅᔪᓪᓗ ᑲᔪᓯᔪᑦ ᓄᑖᖑᓂᖅᐹᓄᑦ ᑕᕐᕋᑐᖅᑕᐅᒍᑎᓄᑦ ᓱᓇᒃᑯᑖᓄᑦ ᐋᓐᓂᐊᕐᕕᓐᓂᓪᓗ 
ᓄᑖᕐᖑᕆᐊᖅᓯᓂᕐᒧᑦ ᓄᓇᕗᓗᑦᑖᒥ. 

ᑕᒪᒃᑯᐊ ᐊᑯᓂᐅᔪᒧᑦ ᐱᓕᕆᐊᖑᓂᐊᖅᑐᑦ. 

ᑭᓯᐊᓂ ᐊᓯᐊᒎᕐᕕᖃᖏᑦᑐᒃᑯᑦ ᐱᓕᕆᐊᖑᒋᐊᖃᖅᑐᑎᒃ. 



ᐅᐱᓐᓇᕋᓂ ᓄᓇᕗᒻᒥᐅᑦ ᐱᑕᖃᕈᔾᔭᐅᒋᐊᖃᕐᖓᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᑐᙵᕕᑖᑦᓯᐊᖅᐸᓪᓕᐊᓗᓂ, ᓱᕐᕋᓗᐊᖃᑦᑕᖏᑦᑐᓂᒃ, ᑕᑎᒋᔭᑦᓴᐅᑦᓯᐊᖅᑐᓂᓪᓗ ᐊᑯᓂᐅᔪᒧᑦ. 

ᐱᕕᑦᓴᖃᖅᑎᓯᒋᐊᕐᓂᖅ ᒪᒃᑯᑦᑐᓂᒃ 

ᐅᖃᖅᑎᑦᑎᔩ, 

ᒪᒃᑯᑦᑐᓕᒫᑦ ᓄᓇᕗᒻᒥ ᓂᕆᐅᓐᓂᖃᑦᓯᐊᕆᐊᓖᑦ ᐱᕕᑦᓴᖃᕐᓗᑎᓪᓗ. 

ᐱᕕᑦᓴᖃᕐᓗᑎᒃ ᐃᓕᓐᓂᐊᕈᓐᓇᓂᕐᒧᑦ. 

ᐱᕕᑦᓴᖃᕐᓗᑎᒃ ᐃᖅᑲᓇᐃᔮᑦᓴᖅᑖᖅᐸᓪᓕᐊᒍᓐᓇᓂᕐᒧᑦ. 

ᐱᕕᑦᓴᖃᕐᓗᑎᒃ ᐃᑲᔪᕈᓐᓇᓂᕐᒧᑦ ᓄᓇᖅᑲᑎᒥᓂᒃ ᑲᓲᒪᓂᖃᐃᓐᓇᕐᓗᑎᒃ ᐊᖏᕐᕋᒥᓐᓂᒃ. 

ᐃᓕᓐᓂᐊᖅᑐᓕᕆᓂᖅ ᑕᕝᕙ ᐱᕕᑦᓴᖃᖅᑎᑦᓯᕕᒋᒍᓐᓇᖅᑕᕗᑦ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᓴᐃᑦ ᐊᒥᓱᕐᖑᕆᐊᕈᑕᐅᓂᐊᖅᑐᑦ ᐃᓕᓐᓂᐊᕐᓂᓕᕆᔨᒃᑯᑦ ᐊᐅᓚᑦᓯᓂᕐᒧᑦ 
ᐊᑐᖅᑐᑦᓴᖏᓐᓂᒃ $310 ᒥᓕᐊᓐᑲᓴᓐᓂᒃ. ᐃᓚᒋᔭᐅᓪᓗᑎᒃ ᐊᒥᓱᕐᖑᕆᐊᖅᑕᐅᓂᖏᑦ $6 ᒥᓕᐊᓐ ᐅᖓᑖᓄᑦ 
ᐃᓕᓐᓂᐊᖅᑎᑦᓯᔨᓄᑦ ᑮᓇᐅᔾᔭᑦᓵᕗᑦ ᐱᓕᐅᑎᒍᑕᐅᒍᓐᓇᖁᓪᓗᒋᑦ ᑲᔪᖏᖅᓱᐃᒍᑕᐅᓗᑎᓪᓗ 
ᐱᔪᓐᓇᕐᓂᖃᑦᓯᐊᖅᑐᓂᒃ ᑲᔪᖏᕐᓂᖃᑦᓯᐊᖅᑐᓂᓪᓗ ᐃᓕᓐᓂᐊᖅᑎᑦᓯᔨᓂᒃ. 

ᐃᓪᓗᕐᔪᐊᓕᐅᕐᓂᖅ ᐱᔭᕇᖅᑕᐅᓕᖅᑐᖅ ᓄᑖᒥᒃ ᐃᓕᓐᓂᐊᕐᕕᐊᓗᑦᓴᒥᒃ ᑕᓗᕐᔪᐊᓂ. 

ᓴᓇᔭᐅᒋᐊᒻᒪᕆᓐᓂᖓ ᑲᔪᓯᔪᖅ ᓴᒃᑯ ᐃᓕᓐᓂᐊᕐᕕᒻᒥ ᓴᓪᓕᕐᓂ. 

ᑎᑎᖅᑐᒐᖅᑕᐅᓂᖓ ᓯᕗᒧᒋᐊᕈᑕᐅᓯᒪᔪᖅ ᐃᓕᓐᓂᐊᕐᕕᑦᑖᖅᑲᐅᑦᓴᒧᑦ ᐃᒃᐱᐊᕐᔪᒻᒥ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐊᑐᐃᓐᓇᕈᑎᑦᓯᒍᑕᐅᓂᐊᕐᒥᔪᑦ ᐊᒥᓱᕐᖑᕆᐊᖅᑕᐅᓗᑎᒃ $14.5 ᒥᓕᐊᓐᓂᒃ 
ᓄᓇᕗᒻᒥ ᑮᓇᐅᔭᖅᑎᒍ ᐃᑲᔫᑎᓂᒃ, ᐊᒥᓲᓂᖅᓴᐃᑦ ᓄᓇᕗᒻᒥᐅᑦ ᐃᓕᓐᓂᐊᖅᑏᑦ 
ᓯᓚᑦᑐᓴᕐᕕᓕᐊᖃᑦᑕᖁᓪᓗᒋᑦ ᐱᓕᒻᒪᑦᓴᔭᐅᖃᑦᑕᖁᓪᓗᒋᓪᓗ. 

ᑮᓇᐅᔭᖃᖅᑎᑦᓰᓐᓇᕐᓂᐊᕐᒥᔪᒍᑦ ᓄᓇᕗᑦ ᓯᓚᑦᑐᓴᕐᕕᒃᑯᓐᓄᑦ ᐃᖅᑲᓇᐃᔭᕆᐅᖅᓴᑎᑦᓯᓂᕐᒧᓪᓗ ᐱᓕᕆᐊᓄᑦ. 

ᓄᓇᕗᒻᒥ ᑲᔪᓯᒍᑎᖃᕆᐊᖃᕐᓂᖏᓐᓄᑦ ᓯᕗᓂᑦᓴᓕᐅᕆᓂᕐᒧᑦ ᐊᒥᓲᓂᖅᓴᐃᑦ ᓄᓇᕗᒻᒥ ᐃᖅᑲᓇᐃᔮᑦ 
ᐃᓐᓄᑦᑕᐅᖃᑦᑕᕈᓐᓇᖁᓪᓗᒋᑦ ᓄᓇᕗᒻᒥᐅᓄᑦ. 

ᑕᒪᓐᓇ ᐱᒋᐊᕆᐊᓕᒃ ᐃᓕᓐᓂᐊᖅᑐᓕᕆᓂᒃᑯᑦ. 

ᐃᓪᓗᓕᕆᓂᖅ ᑭᒃᑯᓕᒫᑦ ᐃᑉᐱᓐᓂᐊᒍᓐᓇᖅᑕᖏᓐᓂᒃ 

ᐅᖃᖅᑎᑦᑎᔩ, 

ᐃᓪᓗᓕᕆᓂᖅ ᐊᑦᑐᐃᓂᖃᖅᐸᓪᓕᐊᖏᓐᓇᖅᑐᖅ ᓇᐅᒃᑯᑐᐃᓐᓇᖅ ᐃᓅᓯᖏᓐᓂ ᓄᓇᕗᒻᒥ. 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ. 

ᐃᓕᓐᓂᐊᖅᑐᓕᕆᓂᕐᒧᑦ. 



ᐃᓱᒪᓕᕆᓂᕐᒧᑦ. 

ᐃᓚᒌᑦ ᑐᙵᕕᖃᑦᓯᐊᕐᓗᑎᒃ. 

ᑮᓇᐅᔭᓕᐅᕈᓐᓇᕐᓗᑎᒃ. 

ᐅᖃᐅᓯᖃᕋᔪᑦᑐᒍᑦ ᐃᓪᓗᓕᕆᓂᕐᒥᒃ ᐃᓪᓗᐃᑦ ᐊᑭᑐᔫᑎᓪᓗ ᐱᓕᕆᐊᑦ ᐱᔾᔪᑎᖃᖅᑐᑕ. 

ᑭᓯᐊᓂ ᐃᓚᒌᓄᑦ ᐅᑕᖅᑭᔪᓄᑦ ᐃᓪᓗᑦᓴᖏᓐᓂᒃ, ᑕᒪᓐᓇᑑᖏᑦᑐᖅ ᐃᓅᓯᖏᓐᓂ. 

ᐃᓂᑦᓴᖃᑦᓯᐊᕐᓂᐅᑎᓪᓗᒍ ᐊᓯᒥᓂᒃ ᐃᓱᒫᓘᖏᓪᓗᑎᒃ. 

ᑐᙵᕕᑦᓯᐊᕐᓂᐅᔪᖅ. 

ᐃᓂᑦᓴᖃᑦᓯᐊᕐᓂᐅᔪᖅ ᕿᑐᕐᖓᖏᑦ ᓯᓂᕝᕕᑦᓴᖃᑦᓯᐊᕐᓗᑎᒃ, ᐃᓕᓐᓂᐊᕈᑎᒥᓂᒃ ᑲᒪᕕᖃᑦᓯᐊᕐᓗᑎᒃ, 
ᐱᕈᖅᓴᕕᑦᓴᖃᑦᓯᐊᕐᓗᑎᒃ. 

ᓄᓇᕗᒻᒥ ᐃᓚᒌᑦ ᑮᑖᕋᐃᒻᒪᑕ ᐃᓪᓗᑖᖅᑲᐅᑦᓴᒥᓐᓄᑦ, ᐃᖅᑲᐅᒪᓇᕐᓂᖓ ᑐᑭᖃᑦᓯᐊᓪᓚᕆᑦᑐᖅ. 

ᐊᓂᖅᓴᐅᒥᓇᖅᑐᓂ ᐊᓂᒍᖅᓯᓂᖏᓐᓂᒃ. 

ᐅᐱᒋᓂᕐᒧᑦ ᓇᓗᓇᐃᕈᑎᐅᓪᓗᓂ. 

ᓂᕆᐅᓐᓂᖃᕐᓂᕐᒥᒃ ᓴᖅᑭᕈᑕᐅᓪᓗᓂ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐊᒥᓱᕐᖑᕆᐊᖅᓯᒍᑕᐅᔪᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᐅᓚᑦᓯᓂᕐᒧᑦ 
ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ $296 ᒥᓕᐊᓐᓄᑦ, ᐊᑐᐃᓐᓇᐅᑎᑦᓯᓯᓐᓈᕐᓗᑎᒃ $87.2 ᒥᓕᐊᓐ 
ᐃᓪᓗᓕᕆᓂᕐᒧᑦ ᐊᑭᑐᔫᑎᓄᑦ ᑮᓇᐅᔭᖃᖅᑎᑦᓯᓂᕐᒧᑦ ᑕᕝᕙᓂ ᐊᕐᕌᒍᒥ. 

ᑖᒃᑯᐊ ᑮᓇᐅᔭᖃᖅᑎᑦᓯᒍᑕᐅᔪᑦ ᐃᑲᔪᕈᑕᐅᓂᐊᖅᑐᑦ: 

• ᓄᑖᓂᒃ ᑭᒃᑯᑐᐃᓐᓇᕐᓄᑦ ᐊᑐᖅᑐᐊᕋᑦᓴᐅᔪᑦ ᐃᓪᓗᓕᐅᕐᓂᕐᒧᑦ, 
• ᐃᖅᑲᓇᐃᔭᖅᑎᓄᑦ ᐃᓪᓗᖃᖅᑎᑦᓯᓂᕐᒧᑦ, 
• ᐊᑭᑐᓗᐊᖏᑦᑐᓂᒃ ᐃᓪᓗᓕᕆᓂᕐᒧᑦ ᐱᓕᕆᐊᓄᑦ, 
• ᓇᒻᒥᓂᖅ ᐃᓪᓗᑖᕈᓐᓇᓂᕐᒧᑦ ᐱᓕᕆᐊᓄᑦ, 
• ᐅᖁᐃᔭᐃᓂᕐᒧᑦ, 
• ᓴᓇᔭᐅᒋᐊᕈᑎᓄᑦ ᓄᑖᕐᖑᕆᐊᖅᑎᑦᓯᓂᕐᒧᓪᓗ, 
• ᓄᓇᓕᓐᓂᓗ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᓄᑦ ᐱᐅᓯᔭᐅᒋᐊᕈᑎᑦᓴᓄᑦ. 

ᐃᓪᓗᓕᕆᓂᕐᒥᒃ ᓯᕗᒧᒋᐊᕈᑎᖃᕐᓂᖅ ᕿᓚᒥᐅᒍᓐᓇᖏᑦᑐᖅ. 

ᑭᓯᐊᓂ ᒐᕙᒪᒋᔭᕗᑦ ᐊᑦᓱᕉᑎᖃᐃᓐᓇᕐᓂᐊᖅᑐᑦ ᑲᔪᓯᒍᑎᖃᕐᓗᑎᒃ ᐱᓕᕆᐊᑦᑎᓐᓂᒃ ᐊᑐᓃᖅᑕᕐᓗᒋᑦ 
ᓄᓇᓖᑦ ᓄᓇᕗᓕᒫᒥ. 



ᑐᙵᕕᓕᐅᕐᓂᖅ ᓴᙱᓂᖅᓴᐅᖁᓪᓗᒋᑦ ᓄᓇᓖᑦ 

ᐅᖃᖅᑎᑦᑎᔩ, 

ᓴᙱᓂᖃᑦᓯᐊᖅᑐᑦ ᓄᓇᓖᑦ ᑐᙵᕕᖃᑦᓯᐊᕆᐊᓖᑦ ᐊᑭᑐᔫᑎᓂᒃ ᒪᑭᒪᔾᔪᑎᑦᓴᖏᓐᓂᒃ. 

ᐊᑑᑎᒋᔭᐅᑦᓯᐊᕈᓐᓇᖅᑐᓂᒃ ᖃᖓᑕᔫᒃᑯᕕᓐᓂᒃ. 

ᐅᓗᕆᐊᓇᖅᑐᒦᒍᑕᐅᖏᑦᑐᓂᒃ ᐃᒥᖅᑕᕐᕕᓐᓂᒃ. 

ᓴᐳᒻᒥᔭᐅᑦᓴᓯᐊᖅᑐᓂᒃ ᐅᖅᓱᐊᓗᖃᖅᑎᑦᓯᒍᑎᓂᒃ. 

ᐊᑑᑎᖃᑦᓯᐊᖅᑐᓂᒃ ᑭᓈᓗᓕᕆᔾᔪᑎᖃᕐᓗᑎᒃ ᐊᑦᓯᕕᖃᕐᓗᑎᓪᓗ. 

ᐊᖑᒻᒪᑎᔪᓂᒃ ᓄᑖᖑᓂᖅᐹᓂᒃ ᑐᓴᐅᒪᖃᑦᑕᐅᑎᔾᔪᑎᖃᕐᓗᑎᒃ. 

ᑕᒪᒃᑯᐊ ᑮᓇᐅᔭᖃᖅᑎᑦᓯᒍᑎᐅᔪᑦ ᑐᓴᐅᒪᔭᐅᖏᓐᓇᔾᔮᖏᑦᑑᒐᓗᐊᑦ. 

ᑭᓯᐊᓂ ᓄᓇᓖᑦ ᑕᑎᒋᖃᑦᑕᕐᖓᒋᑦ ᐅᓪᓗᑕᒫᑦ. 

ᐃᖏᕐᕋᔫᓕᕆᔨᒃᑯᑦ ᒪᑭᒪᔾᔪᑎᓕᕆᔨᒃᑯᓪᓗ ᐊᐅᓚᑦᓯᓂᕐᒧᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ ᐊᒥᓱᕐᖑᕆᐊᖅᑐᑦ 
$281 ᒥᓕᐊᓐ ᐅᖓᑖᓄᑦ, ᐊᒥᓱᕐᖑᕆᐊᕐᓂᖏᑦ 7.2 ᐳᓴᓐᑎᓂᒃ. 

ᐊᑭᑐᔫᑎᓄᑦ ᐸᕐᓇᐅᑎᑦ ᓯᕗᒧᒋᐊᖅᑎᑦᓯᒍᑕᐅᓂᐊᖅᑐᑦ ᐊᖏᔫᑎᓂᒃ ᐱᓕᕆᐊᓂᒃ ᐅᑯᐊ ᐃᓚᒋᔭᐅᓗᑎᒃ: 

• ᑲᖏᖅᖠᓂᕐᒥ ᖃᖓᑕᔫᒃᑯᕕᒻᒥ ᐅᑕᖅᑭᕕᖓ, 
• ᒥᑦᑕᕐᕕᒃ ᒪᓃᒍᓐᓃᖅᓴᖅᑕᐅᓂᖓᓄᑦ ᑲᖏᖅᖠᓂᕐᒥ, 
• ᐅᖅᓱᐊᓗᖃᐅᑎᓄᑦ ᐊᕐᕕᐊᓂ, 
• ᐃᒪᓕᕆᓂᕐᒧᑦ ᑭᓈᓗᓕᕆᓂᕐᒧᓪᓗ ᑭᖑᕝᕕᖅᑕᐅᓂᖏᓐᓄᑦ ᐱᓕᕆᐊᓄᑦ, 
• ᐃᒐᓚᐅᔭᐃᑦ ᐅᐊᔭᐃᑦ ᓴᓇᔭᐅᒋᐊᕐᓂᖏᓐᓄᑦ, 
• ᖃᖓᑕᔫᒃᑯᕕᓐᓂ ᓄᑖᕐᖑᕆᐊᓯᓂᕐᒧᑦ, 
• ᓄᓇᓕᓐᓂ ᒐᕙᒪᐃᓪᓗ ᐃᒪᓕᕆᓂᕐᒧᑦ, ᑭᓈᓗᓕᕆᓂᕐᒧᑦ, ᐊᑦᓯᕕᓕᕆᓂᕐᒧᓪᓗ ᐱᓕᕆᐊᓄᑦ 

ᓄᓇᕗᓗᑦᑖᒥ. 

ᑕᒪᒃᑯᐊ ᐱᓕᕆᐊᑦ ᑐᙵᕕᓕᐅᑦᓯᐊᕈᑕᐅᔪᑦ ᓄᓇᓕᓐᓂ ᐅᓪᓗᒥ. 

ᑭᓯᐊᓂᑦᑕᐃᖅ ᑐᙵᕕᓕᐅᑦᓯᐊᕈᑕᐅᔪᑦ ᓄᓇᕗᑦ ᓯᕗᓂᑦᓴᖓᓄ. 

ᑲᓇᑕᒥ ᐅᖃᐅᓯᐅᕙᓪᓕᐊᖏᓐᓇᑎᓪᓗᒋᑦ ᐅᑭᐅᖅᑕᖅᑐᖅ ᓇᒻᒥᓂᕆᔭᐅᓂᖓᓂᒃ ᓇᓗᓇᐃᖅᓯᓯᒪᓂᖅ 
ᐅᑭᐅᖅᑕᖅᑐᕐᓗ ᓇᐅᑦᓯᖅᑐᖅᑕᐅᒋᐊᖃᕐᓂᖓᓂᒃ, ᒐᕙᒪᒃᑯᑦ ᑐᑭᒧᐊᖅᑎᑦᓯᔪᑦ ᑲᓇᑕᒥ 
ᐅᓇᑕᖅᑐᓕᕆᔨᒃᑯᖏᓐᓂᒃ ᐊᓯᖏᓐᓂᓪᓗ ᒐᕙᒪᑐᖃᒃᑯᑦ ᑲᑐᔾᔨᖃᑎᖏᓐᓂᒃ ᓇᓗᓇᐃᖅᓯᓯᒪᓂᕐᒧᑦ ᓂᐱᕗᑦ 
ᑐᓴᖅᑕᐅᑦᓯᐊᖃᑦᑕᖁᓪᓗᒋᑦ ᑐᑭᓯᐊᔭᐅᓗᑕ. 

ᓄᓇᓕᕗᑦ ᕿᑎᖓᓃᒻᒪᑕ ᓄᓇᕗᑦ ᓯᕗᓂᑦᓴᖓᓄᑦ. 



ᐅᐱᓐᓇᕋᓂ ᓄᓇᕗᒻᒥ ᓄᓇᓖᑦ ᐆᒻᒪᑎᖓᓃᖁᓪᓗᒋᑦ ᐅᑭᐅᖅᑕᖅᑐᖅ ᐅᖃᐅᓯᐅᖃᑦᑕᑎᓪᓗᒍ. 

ᐊᑦᑕᓇᙱᓂᖅᓴᐅᓗᑎᒃ ᓄᓇᓖᑦ ᐃᑲᔪᖅᓱᖅᑕᐅᓂᖅᓴᐅᓗᑎᓪᓗ 

ᐅᖃᖅᑎᑦᑎᔩ, 

ᓄᓇᓕᓐᓂ ᐃᓅᖃᑎᒌᑦᓯᐊᕐᓂᖅ ᑕᑎᖃᕐᒥᔪᖅ ᐊᑦᑕᓇᙱᓂᖅᓴᐅᓗᑎᒃ ᐊᑐᐃᓐᓇᖃᕐᓂᖅᓴᐅᓗᑎᓪᓗ 
ᐃᑲᔫᑎᑦᓴᓂᒃ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᓴᐃᑦ ᐊᖏᓪᓕᒋᐊᖅᓯᒍᑕᐅᔪᑦ ᑮᓇᐅᔭᖃᖅᑎᑕᐅᓂᖏᓐᓂᒃ ᒪᓕᒐᓕᕆᔨᒃᑯᑦ 
ᐸᓖᓯᒃᑯᑦ ᐱᕋᑦᑕᐃᓕᑎᑦᓯᓂᕐᒧᑦ ᐸᕐᓇᐅᑎᖏᓐᓄᑦ, ᐊᑭᑦᑐᐸᓪᓕᐊᓂᖏᓐᓄᑦ ᐊᐅᓚᑦᓯᓂᕐᒧᑦ 
ᐃᖅᑲᓇᐃᔭᖅᑎᖃᕐᓂᒧᓪᓗ ᐊᑭᓕᖅᓱᕆᐊᓕᖏᑦ, ᖄᒃᑲᓐᓂᖓᒍᓪᓗ ᐃᒻᒥᓃᖅᑐᖃᖅᑐᒥᓂᐅᑎᓪᓗᒍ 
ᐃᑲᔫᑎᓄᑦ. 

ᐊᑭᑐᔫᑎᒃᑯᑦ ᓱᓕ ᑲᒪᒋᔭᖅ ᐃᓚᕗᑦ ᐱᓕᕆᕕᒃ ᖁᕐᓗᖅᑑᒥ ᐃᖅᑲᖅᑐᐃᕕᓪᓗ ᓄᑖᕐᖑᕆᐊᖅᑕᐅᓂᖓᓄᑦ 
ᐃᖃᓗᓐᓂ. 

ᑭᓯᐊᓂ ᐊᑦᑕᓇᙱᓂᖅᓴᒦᑦᑎᑦᓯᓂᖅ ᓄᓇᓕᓐᓂᒃ ᐱᔾᔪᑎᓕᑑᖏᑦᑐᖅ ᒪᓕᒐᕐᓂᒃ ᒪᓕᑦᑕᐅᒃᑲᐃᓂᕐᒧᑐᐊᖅ. 
ᐱᔾᔪᑎᖃᕐᒥᔪᑦ ᐱᔪᓐᓃᕐᔫᒥᑎᑦᓯᒐᓱᐊᕐᓂᕐᒧᑦ. ᒐᕙᒪᒋᔭᕗᑦ ᑮᓇᐅᔭᖃᖅᑎᓯᓂᐊᖅᑐᑦ ᒪᓕᒐᓕᕆᔨᒃᑯᓐᓄᑦ 
ᖁᑭᐅᑎᓕᕆᓂᕐᒧᑦ ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒧᑦ. 

ᓴᙱᓂᖅᓴᐅᓗᑎᒃ ᓄᓇᓖᑦ ᑐᙵᕕᖃᕆᐊᓖᑦ ᓴᙱᓂᖅᓴᐅᓗᑎᑦ ᐃᓚᒌᓄᑦ ᐃᑲᔫᑎᒃᑯᑦ. 

ᐃᓱᒪᓕᕆᓂᕐᒧᑦ ᖃᓄᐃᑦᑕᐃᓕᑎᑦᓯᓂᕐᒧᑦ ᐱᔨᑦᓯᕋᐅᑎᑦ. 

ᑭᒃᑯᑐᐃᓐᓇᕐᓂᒃ ᐃᑲᔪᖅᓴᐃᖃᑦᑕᓂᒃᑯᑦ, ᐊᑦᓱᕈᕐᓇᖅᑐᒃᑰᕐᓂᖏᑦ ᑐᐊᕕᕐᓇᖅᑐᒃᑰᕈᑎᐅᓚᐅᖏᓐᓂᖏᓐᓂ. 

ᑕᒪᓐᓇ ᐊᑕᖏᖅᓯᓂᖅᓴᒃᑯᑦ ᐱᓕᕆᔾᔪᓯᖃᕐᓂᖅ ᐊᑐᐊᖅᑕᐅᖏᓐᓇᓂᐊᖅᑐᖅ ᒐᕙᒪᑦᑕ ᐱᓕᕆᐊᖏᓐᓄᑦ. 

ᑲᑐᔾᔨᖃᑎᒌᓐᓂᖅ ᐱᓕᕆᑦᓯᐊᕐᓂᖏᓪᓗ ᒐᕙᒪᒃᑯᑦ 

ᐅᖃᖅᑎᑦᑎᔩ, 

ᓄᓇᕗᒻᒥ ᓯᕗᒧᒋᐊᕈᑎᖃᖃᑦᑕᕈᓐᓇᖅᑐᒍᑦ ᐱᓕᕆᖃᑎᒋᒃᑯᑦᑕ. 

ᓯᕗᒧᒋᐊᕈᑎᖃᕐᓂᖅ ᑲᑐᔾᔨᖃᑎᒌᒍᑕᐅᒋᐊᓕᒃ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓄᓇᓕᓐᓂ ᒐᕙᒪᖏᓐᓄᑦ, 
ᒐᕙᒪᑐᖃᒃᑯᓐᓂᒃ, ᓄᓇᓕᓐᓂ ᓯᕗᓕᖅᑎᓂᒃ, ᒐᕙᒪᒃᑯᓪᓗ ᐃᖅᑲᓇᐃᔭᖅᑎᖏᓐᓂᒃ ᒐᕙᒪᒃᑯᓕᒫᓂ. ᓄᓇᕗᑦ 
ᑐᙵᕕᒃᑯᑦ ᓂᕈᐊᖅᑎᑦᓯᓂᖏᑦ ᒫᓐᓇᕈᓘᓕᖅᑐᖅ, ᒐᕙᒪᒋᔭᕗᓪᓗ ᓂᕆᐅᑦᓯᐊᖅᑐᑦ ᐱᓕᕆᖃᑎᖃᕈᓐᓇᓂᕐᒥᒃ 
ᐊᖏᔪᖅᑳᖅᑖᖑᓂᐊᖅᑐᒥᒃ ᓯᕗᒧᒋᐊᖅᑎᑦᓯᒍᓐᓇᖁᓪᓗᑕ ᐊᑕᖏᖅᑐᑕ ᓯᕗᓪᓕᐅᑎᒋᐊᓕᑦᑎᓐᓂᒃ 
ᐱᕚᓪᓕᕈᑕᐅᒍᓐᓇᖁᓪᓗᒋᑦ ᓄᓇᕗᒻᒥᐅᓕᒫᓂᒃ. 

ᐊᒥᓱᕐᖑᕆᐊᕐᓂᐊᖅᑕᕗᑦ ᑮᓇᐅᔭᖅᑎᒍ ᐃᑲᔫᑎᕗᑦ ᓄᓇᓕᓐᓂ ᒐᕙᒪᐃᑦ ᓇᓪᓕᐅᒃᑯᒫᓕᕆᓂᕐᒧᑦ 
ᐱᓕᕆᐊᖓᓄᑦ ᓴᐳᒻᒥᔭᐅᒍᓐᓇᖁᓪᓗᒋᑦ ᐱᒻᒪᕆᐅᔪᑦ ᓄᓇᓕᓐᓂ ᒐᕙᒪᐃᑦ ᐊᑭᑐᔫᑎᑦ ᐱᖁᑎᕐᔪᐊᖏᑦ 
ᓄᓇᓕᑦᑎᓐᓂ. 



ᐱᕈᖅᐸᓪᓕᐊᑎᑦᓯᓂᖅ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᑲᑐᔾᔨᖃᑎᒌᒍᑕᐅᒋᐊᓕᒃ. ᒐᕙᒪᒃᑯᑦ 
ᐃᓄᑑᔾᔨᒍᓐᓇᖏᑦᑐᑦ. ᐱᓕᕆᖃᑎᒋᑦᓯᐊᖏᓐᓇᕆᐊᓕᕗᑦ ᓇᒻᒥᓂᖃᖅᑎᐅᔪᑦ ᐃᖅᑲᓇᐃᔭᖅᑎᑦᓯᔩᑦ 
ᐱᔨᑦᓯᕋᖅᑏᓪᓗ ᓇᐅᒃᑯᑐᐃᓐᓇᖅ ᓲᕐᓗ ᐅᔭᕋᕐᓂᐊᖅᑐᓕᕆᓂᕐᒧᑦ, ᐃᖃᓗᓕᕆᓂᕐᒧᑦ, ᐳᓚᕋᑦᑐᓕᕆᓂᕐᒧᑦ, 
ᐃᓕᖅᑯᓯᓕᕆᓂᕐᒧᓪᓗ. ᓇᒻᒥᓂᖃᖅᑎᐅᔪᑦ ᑲᔪᓯᑦᓯᐊᖅᑲᑕ, ᓄᓇᓕᕗᑦ ᐱᕚᓪᓕᕈᑎᖃᕈᓐᓇᖅᑐᑦ 
ᐊᑑᑎᖃᑦᓯᐊᖅᑐᓂᒃ ᐃᖅᑲᓇᐃᔮᖃᕐᓂᒃᑯᑦ, ᐱᓕᒻᒪᑦᓴᐃᖃᑦᑕᓂᒃᑯᑦ, ᖃᑭᕙᓪᓕᐊᓂᖃᑦᓯᐊᖁᓪᓗᒋᑦ 
ᓄᓇᕗᒻᒥᐅᑦ. 

ᐃᓄᑑᔾᔨᔪᒧᑦ ᑎᒥᐅᔪᒧᑦ ᑐᙵᕕᓕᐅᖅᑐᖃᕈᓐᓇᖏᑦᑐᖅ ᓄᓇᕗᒻᒥ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᑐᕌᖓᔪᑦ ᑕᒪᑐᒪᖓ ᑐᑭᓯᐅᒪᓂᕐᒧᑦ. 

ᑐᕌᖓᓂᖃᕐᒥᔪᑦ ᐱᓕᕆᐊᑦᓴᖃᖅᑎᐅᓂᑦᑎᓐᓄᑦ ᓇᓗᓇᐃᖅᓯᓯᒪᓂᕐᒧᑦ ᒐᕙᒪᕗᑦ 
ᐱᐅᓯᕚᓪᓕᖅᑎᑦᓯᕙᓪᓕᐊᖏᓐᓇᖁᓪᓗᒋᑦ ᐊᐅᓚᔾᔪᓯᖏᓐᓂᒃ ᐃᒻᒧᐊᓂ. 

ᐊᑦᓱᕉᑎᖃᖅᐸᓪᓕᐊᖏᓐᓇᕐᓂᐊᖅᑐᒍᑦ ᖃᓄᖅ ᒐᕙᒪᒃᑯᑦ ᕿᒥᕐᕈᐃᖃᑦᑕᕐᒪᖔᑕ ᐱᓕᕆᐊᓂᒃ 
ᕿᒥᕐᕈᖃᑦᑕᕐᓗᑎᓪᓗ ᓴᖅᑭᖅᑕᐅᓚᕿᔪᓂᒃ ᓄᓇᕗᑦ ᐅᐸᓗᖓᐃᔭᖅᐸᓪᓕᐊᑎᓪᓗᒍ ᓇᒻᒥᓂᖅᓱᕐᓂᕐᒧᑦ 
ᐱᓕᕆᐊᑦᓴᑖᕆᓂᐊᖅᑕᑦᑎᓐᓂᒃ ᐱᐅᓯᕚᓪᓕᖅᑎᑦᓯᓂᕐᒧᓪᓗ ᐱᔨᑦᓯᕋᐅᑎᓂᒃ ᒐᕙᒪᒃᑯᓕᒫᓂ. ᑕᒪᒃᑯᐊ 
ᐱᓕᕆᐊᑦ ᐃᓚᖃᖅᑐᑦ ᐃᑲᔪᖅᓱᐃᓂᕐᒧᑦ ᒐᕙᒪᒃᑯᑦ ᑕᒻᒪᖅᓯᒪᔪᖅᓯᐅᖅᑎᖏᓐᓂᒃ ᑮᓇᐅᔭᓕᕆᓂᕐᒧᑦ 
ᐱᓕᕆᐊᑦ ᐊᑑᑎᖃᑦᓯᐊᕈᓐᓇᖁᓪᓗᒋᑦ ᐊᐅᓚᓂᖃᑦᓯᐊᖁᓪᓗᒋᓪᓗ ᑮᓇᐅᔭᐃᑦ ᐊᒥᒐᖅᑐᑦ 
ᐊᑐᑦᓯᐊᖃᑦᑕᕐᓂᐊᕋᑦᑎᒍ ᐅᔾᔨᖅᓱᕐᓂᖃᑦᓯᐊᕐᓗᑕ. 

ᐱᓕᕆᔾᔪᓯᑦᓯᐊᖑᓂᖅᓴᓂᒃ ᐱᖃᕐᓗᓂ ᒐᕙᒪᒃᑯᑦ ᐃᓗᐊᓂ ᐊᐅᓚᑦᓯᒍᓐᓇᖅᑐᑦ ᐱᔨᑦᓯᕋᐅᑎᑦᓯᐊᖑᓂᖅᓴᓂᒃ 
ᒐᕙᒪᒃᑯᑦ ᓯᓚᑖᓂ. ᑖᑯᐊ ᑮᓇᐅᔭᐃᑦ ᐊᑐᖅᑐᓴᐃᑦ ᐃᓚᒋᓕᐅᔾᔨᔪᑦ ᑮᓇᐅᔭᖃᖅᑎᑦᓯᓂᕐᒧᑦ ᑲᑐᔾᔨᖃᑎᑦᑎᓐᓄᑦ 
ᐊᐅᓚᑦᓯᒍᓐᓇᖁᓪᓗᒋᑦ ᐊᑐᐃᓐᓇᖃᖅᑎᑦᓯᓂᕐᒧᑦ ᐃᖏᕐᕋᔾᔪᑎᓂᒃ ᐃᓐᓇᒻᒪᕆᑦᑎᓐᓄᑦ 
ᐊᑐᐃᓐᓇᖃᐃᓐᓇᕈᓐᓇᖁᓪᓗᒋᑦ ᐱᔨᑦᓯᕋᐅᑎᓂᒃ ᐊᖏᕐᕋᖏᑕ ᓯᓚᑖᓂ. 

ᑕᒪᓐᓇ ᐱᓕᕆᐊᖅ ᐊᑑᑎᖃᑦᓯᐊᕐᒥᔪᖅ. 

ᒥᑦᓯᖃᖅᑐᒃᑯᑦ ᓯᕗᒧᑦ ᐊᖅᑯᑎ 

ᐅᖃᖅᑎᑦᑎᔩ, 

ᒐᕙᒪᒋᔭᕗᑦ ᖃᐅᔨᒪᒻᒥᔪᑦ ᐱᒻᒪᕆᐅᓂᖓᓂᒃ ᑮᓇᐅᔭᓕᕆᓂᕐᒥᒃ ᐅᔾᔨᖅᓱᑦᓯᐊᕈᑎᖃᕐᓂᕐᒥᒃ. 

ᐊᕐᕌᒎᒃ ᒪᕐᕉᒃ ᐊᑭᓕᑦᓴᒦᒍᑎᖃᕐᓂᕐᒧᑦ ᐅᖁᒪᐃᑦᑐᒃᑰᕈᑎᖃᖅᓯᒪᑎᓪᓗᑕ, ᐱᓕᕆᐊᖃᖅᑐᒍᑦ 
ᐅᑎᕐᕕᖃᕋᓱᐊᕐᓂᕐᒧᑦ ᓴᙱᔪᒃᑯᑦ ᑮᓇᐅᔭᓕᕆᓂᕐᒧᑦ ᓇᓕᒧᒌᑦᑎᑦᓯᒐᓱᐊᕐᓂᕐᒥᒃ ᐊᕌᒎᓂᐊᖅᑐᓂᒃ ᐱᖓᓱᓂᒃ. 

ᑐᓴᕈᒥᓇᖅᑐᓂᒃ ᓂᕆᐅᓐᓂᖃᖅᑐᒍᑦ 11.4 ᐳᓴᓐᑎᖏᓐᓂᒃ ᐊᒥᓱᕐᖑᕆᐊᓈᕐᓂᖏᓐᓂᒃ ᑮᓇᐅᔭᐃᑦ 
ᐃᓯᖅᐸᓪᓕᐊᔪᑦ, ᐃᓚᒋᔭᐅᓗᑎᒃ: 

• 5.7 ᐳᓴᓐᑎᓂᒃ ᐊᖏᓪᓕᒋᐊᖅᑕᐅᓂᖏᑦ ᐊᕕᑦᑐᖅᓯᒪᓂᐅᔪᑦ ᑮᓇᐅᔭᖃᖅᑎᑕᐅᓂᕐᒧᑦ 
ᐋᖅᑭᐅᒪᔾᔪᑎᖓ, 



• 41 ᐳᓴᓐᑎᒥᒃ ᐊᖏᓪᓕᒋᐊᕐᓂᖓ ᐊᓯᖏᓐᓂᒃ ᑎᒥᐅᔪᓂᒃ ᑮᓇᐅᔭᖃᖅᑎᑕᐅᓂᒃᑯᑦ ᐊᖏᕈᑎᒃᑯᑦ, 
ᐊᒻᒪᓗ 

• 15.7 ᐳᓴᓐᑎᒥᒃ ᐊᖏᓪᓕᒋᐊᕐᓂᖓ ᓄᓇᓕᓐᓂ ᑖᒃᓰᔭᖅᑎᑦᓯᓂᒃᑯᑦ ᓄᐊᑦᓯᖃᑦᑕᕐᓂᖅ 
ᐊᑭᑦᑐᕆᐊᖅᑕᐅᒐᑎᒃ ᓄᓇᓕᓐᓂ ᑖᒃᓯᔭᕈᑕᐅᔪᑦ. 

ᑕᒪᒃᑯᐊ ᑐᓴᕈᒥᓇᖅᑐᑦ. 

ᑭᓯᐊᓂ ᓄᓇᕗᒻᒥᐅᑦ ᓂᕆᐅᒻᒥᒻᒪᑕ ᐅᔾᔨᖅᓱᑦᓯᐊᕐᓂᒃᑯᑦ ᓇᐅᑦᓯᖅᑐᖅᑕᐅᒋᐊᖃᕐᓂᖏᓐᓂᒃ ᒐᕙᒪᒃᑯᑦ 
ᐱᓕᕆᔾᔪᑎᑦᓴᖏᑦ. ᑕᒪᓐᓇ ᓇᐅᑦᓯᖅᑐᕐᓂᖅ ᐱᒋᐊᕆᐊᓕᒃ ᒐᕙᒪᒃᑯᑦ ᐃᓗᐊᓂ. ᑖᒃᑯᐊ ᑮᓇᐅᔭᐃᑦ 
ᐊᑐᖅᑐᑦᓴᐃᑦ ᓯᕗᓪᓕᐅᑎᑦᓯᒍᑕᐅᔪᑦ ᐱᐅᓯᕚᓪᓕᖅᑎᑦᓯᓂᕐᒧᑦ ᖃᓄᖅ ᐱᓕᕆᐊᑦ ᐸᕐᓇᑕᐅᖃᑦᑕᕐᒪᖔᑕ, 
ᑮᓇᐅᔭᖃᖅᑎᑦᓯᒍᑎᐅᔪᑦ ᐊᐅᓚᑕᐅᖃᑦᑕᕐᓂᖏᓐᓂᒃ, ᐱᔨᑦᓯᕋᐅᑏᓪᓗ ᐊᐅᓚᑕᐅᖃᑦᑕᕐᓂᖏᓐᓂᒃ. ᒐᕙᒪᒃᑯᑦ 
ᐃᓗᐊᓂ ᐊᑦᓱᖏᖅᓯᒋᐊᒃᑲᓐᓂᕐᓂᒃᑯᑦ ᐊᐅᓚᑦᓯᑦᓯᐊᕐᓂᕐᒥᒃ, ᑐᕌᒐᖃᕈᓐᓇᖅᑐᒍᑦ ᐱᓕᕆᔾᔪᑎᑦᓴᓂᒃ 
ᐊᑑᑎᖃᕐᓂᖅᐹᖑᓗᑎᒃ ᓄᓇᕗᒻᒥᐅᓄᑦ. 

ᑕᒪᓐᓇ ᐱᓕᕆᐊᑦᓴᖃᑦᓯᐊᖅᑎᐅᓂᖅ ᓱᓕ ᑐᙵᕕᒋᔭᐅᔪᖅ ᑖᒃᑯᓄᖓ ᑮᓇᐅᔭᐃᑦ ᐊᑐᖅᑐᑦᓴᓄᑦ. 

ᐱᔭᕇᕈᑎᖓ 

ᐅᖃᖅᑎᑦᑎᔩ, 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐱᙳᐊᕈᑕᐅᖏᑦᑐᑦ ᐋᖅᑭᐅᒥᒍᑕᐅᓂᐊᕆᐊᖏᑦ ᐊᑕᐅᓯᕐᒥ ᐊᕐᕌᒍᒥ. 

ᑭᓯᐊᓂ ᑐᕌᖓᓂᖃᖅᑐᑦ ᒐᕙᒪᐅᔪᓂᒃ ᓈᓚᑦᓯᐊᖅᓯᒪᔪᓂᒃ ᓄᓇᕗᒻᒥᐅᓂᒃ. 

ᒐᕙᒪᐅᔪᓂᒃ ᑐᕌᒐᖃᑦᓯᐊᖅᑐᑎᒃ ᓱᓕᔪᓂᒃ ᓯᕗᒧᒋᐊᕈᑎᖃᖅᐸᓪᓕᐊᓂᕐᒥᒃ. 

ᒐᕙᒪᐅᔪᓂᒃ ᑮᓇᐅᔭᖃᖅᑎᓯᔪᓂᒃ ᐅᖁᒪᐃᑦᑐᒃᑰᕈᑕᐅᓂᖅᐹᓄᑦ. 

ᒐᕙᒪᐅᔪᓂᓪᓗ ᐊᑦᓱᕉᑎᖃᖅᑐᓂᒃ ᑲᔪᓯᒍᑎᖃᕐᓂᕐᒧᑦ ᐊᑯᓂ ᐱᓕᕆᐊᕆᔭᐅᓯᒪᔪᓂᒃ ᑐᙵᕕᓕᐅᕐᓂᕐᒧᑦ 
ᓴᙱᔪᓂᒃ ᓄᓇᓕᓐᓂᒃ ᓄᓇᕗᓕᒫᒥ. 

ᓯᕗᒧᒋᐊᕈᑎᖃᕐᓂᖅ ᐃᓚᒌᓄᑦ ᐃᑉᐱᒋᔭᐅᓂᐊᖅᑐᓂᒃ. 

ᓯᕗᒧᒋᐊᕈᑎᖃᕐᓂᖅ ᐱᕕᑦᓴᖃᖅᑎᑦᓯᒃᑲᓐᓂᓂᕐᒧᑦ ᑭᖑᕚᑦᑎᓐᓄᑦ. 

ᑕᒪᓐᓇ ᓱᕐᕋᐃᕙᓪᓕᐊᓂᕐᒧᑦ ᐱᓕᕆᐊᖃᕐᓂᐅᔪᖅ. 

ᑕᒪᓐᓇ ᑲᑐᔾᔨᖃᑎᒌᓐᓂᒃᑯᑦ ᐱᓕᕆᐊᖃᕐᓂᐅᔪᖅ. 

ᑲᔪᓯᒍᑎᖃᕐᓂᒧᓪᓗ ᑐᙵᕕᓕᐅᕐᓂᕐᒧᑦ ᓴᙱᓂᖃᑦᓯᐊᕈᓐᓇᖁᓪᓗᑕ ᓄᓇᕗᒻᒥ ᐊᑕᖏᕐᓗᑕ. 

ᒪᑦᓇ, ᐅᖃᖅᑎᑦᑎᔩ. 


